
NAMMINERSORNERULLUTIK OQARTUSSAT  GRØNLANDS HJEMMESTYRE  

 
 
Aningaasanut Nunanullu Allanut Naalakkersuisoq 
Landsstyremedlem for Finanser og Udenrigsanliggender 

Inatsisartuni ilaasortaq  

Otto Jeremiassen 

Aningaaserivinnit sullinneqarneq 

” Nunatsinni inoqarfinni GrønlandsBankenip immikkoortortaqarfiginngi-
saani KNI A/S-ip sullissinera innuttaasunut taamak akisutigisumik ingerlan-
neqarnissaa Namminersornerullutik Oqartussat KNI A/S-illu isumaqatigiis-
sutaat sunik tunngaveqartinneqarpa? Aamma: Pissutsit allanngortinniarlu-
git Naalakkersuisut qanoq iliuuseqalersaarpat?” 
(Otto Jeremiassen, Inatsisartuni ilaasortaq, Siumut) 
 
“Tunngavilersuut: 
Tamanit malugineqarsinnaasutut inuuniarnitsinni aningaasatigut atugassarititaa-
sut – soorlu ineqarnermut, innaallagissamut, nerisassanut il.il. akitsornerisigut 
ajorsiartorneranni aamma aningaaserivikkut sullinneqarnermi akit malunnaati-
limmik alleriarput. Namminersornerullutik Oqartussat KNI A/S-illu aningaaseri-
vikkut sullissinissamik isumaqatigiissutaanni assersuutigalugu Akiliut imaluunniit 
Dankort atorlugu aningaasanik ataasiarluni tigusinermi kontomulluunniit ikisi-
nermi maannakkut 10 koruuninut qaffanneqarpoq. Tusaannarlugu 10 koruunit 
angigisassaanngitsutut isikkoqaraluartoq ukiumut ataasiakkaarluta tigusillattaar-
tarnivut eqqarsaatigalugit ukiumut sullinneqarnermut akiliutivut aningaasarpas-
suanngorsinnaapput, tamatumalu saniatigut makku ilanngullugit aalajangersaaf-
figineqarsimapput: Kontop qanoq imaqarneranik apeqquteqarneq: 15,-kr., inuup 
allap kontoanut nuussineq: 25,-kr., Girokorti atorlugu akiliineq: 23,-kr., korti 
nassarnagu tigusineq: 50,-kr., inuutissarsiornermi kontomut ikisineq: 10,-kr. kii-
salu kontop allattorsimaffianik anisitsineq: 25,-kr, paasiuminaapporlu Grøn-
landsBankenip sullissinermini taamak sinneqartoortartigaluni sooq innuttaasunit 
sullitaminit taamak akilersuititsiniarnera. 
 
Naalakkersuisut akissutaat: 
Aningaaseriveqartitsinermut aningaasaliissutit atorneqartarput illoqarfinni nuna-
qarfinnilu aningaaseriveqanngitsuni aningaaserivimmillu pilersitsinissamut inu-
kippallaarnera pissutigalugu pilersitsiviusinnaangitsuni.  AI 2006-imi ilisimatitsis-
sutigineqareerpoq aningaasaliissutit ukiuni missingersuussiorfiusuni 2008-imit 
appartinneqassasut.  
 
2006-imut Aningaasanut Inatsimmi Inatsisartut ilinniartitaanermut tunngasut pi-
ngaartillugit suliniutigilersimavaat.  Ilinniartitaanermut tunngasut annertunersu-
mik suliniutigineqarfigineqalerneratigut aningaasaliissutinit allinit ileqqaaruteqar-
nissaq pisariaqalersimavoq, soorluttaaq aningaaseriveqanngitsunut tapiissutaasar-

tut taamatut sipaaruteqarfigineqartariaqarsimasut. Aningaasalissutit ikilineqarnis-
saanik Inatsisartut AI 2006-imik akuersissuteqarnerminnut atatillugu akuerisinerat 
AI 2008-imi Naalakersuisut ingerlateqqippaat. 
 
Sipaaruteqarnissamut tunngatillugu Naalakkersuisut Aningaasaqarnermut Ataat-
simiititaliamut ilaatigut ima allannikuuput: ”Sipaarutissat sullissinerit ajorteriar-
tinnagit aningaaserivinnilluunniit atuisartut nammineerlutik akiliutigisartagaat 
annertuseriartinnagit ingerlanneqarsinnaanissaat qularnaateqarpoq”.   
 
Namminersornerullutik Oqartussat 2008-imut Aningaasanut inatsit aqqutigalugu 
nunaqarfinni stationinilu najugallit aningaaserivinnit sullinneqarsinnaanissaanut 
innuttaasut aningaasartuutigisartagaasa ilaat matussuserniarlugit tapiissuteqartar-
put.  KNI A/S-ip suliassaq pineqartoq isumagisassaraa taamaattumillu 2008-imi 4 
mio. kr.-inik ingerlatsinissaminut tapiiffiginqarluni. Tamatuma saniatigut Nam-
minersornerullutik Oqartussat 0,5 mio. kr. missaanik  Grønlandsbankenimut aki-
liuteqartarput nunaqarfinni immikkut ittumik aningaaseriveqartitsinermut ingerlat-
sinermut tapiissutitut.  Taamatut aningaaseriveqartitsinikkut KNI A/S aamma 
POST najukkani aningaaseriveqanngitsuni aningaaserivittut ingerlatsisinnaanis-
saminnut periarfissinneqarput.  
 
Naatsorsueqqissaartarfik naapertorlugu  KNI A/S-ip aningaaseriveqartitsinerminik 
kiffartuussinissamik isumaqatigiissuteqarfigisaanni innuttaasut 10.000 missaat na-
jugaqarput.  
Taamaasillutik Namminersornerullutik Oqartussat sulissinerup pineqartup ulluin-
narni ingerlanneqarsinnaanissaanut ukiumut inummut ataatsimut 400 kr.-init an-
nertunerusunik tapiissuteqartarput. Najukkani POST-imit aningaaseriveqartitsif-
fiusuni Namminersornerullutik Oqartussat inummut ataatsimut ukiumut 20 kr. a-
taallugit tapiissuteqartarput, illoqarfinnilu aningaaseriveqarfiusuni innuttaasut sul-
linneqarnerminnut aningaasartuutit tamaasa namminneerlutik akilertarpaat.   
 
KNI A/S aamma Namminersornerullutik Oqartussat aningaaserivinnit sullinne-
qarnernut akiliutaasartussat isumaqatigiissutigisimavaat KNI A/S-ip aningaaseri-
vinnik ingerlatsinerminut aningaasartuutigisartagaasa matussuserneqarsinnaanis-
saat qulakkerniarlugu, pisortat tapiissuteqarnerisigut atuisullu nalinginnaasumik 
akiliuteqartarnerisigut. 
  
Aningaasanik nalinginnaasumik tigusinermi nunaqarfinni KNI A/S aqqutigalugu 
atuisut akiliutigisartagaat POST aqqutigalugu illoqarfinnilu aningaaseriveqarfiu-
suni atuisut assinganik sullinneqarnerminni akiliutigisartagaanit annikinnerupput. 
Tamatumunngalu patsisaavoq Namminersornerullutik Oqartussat  nunaqarfinni 
isorliunerusunilu aningaaseriveqartitsinermut toqqaannartumik annertuunik tapiis-
suteqartarmata. 
Aningaaserivinnit sullinneqarnermi ukiumut aningaasartuutaasartut innuttaasut a-
taasiakkaat sunniuteqarfigisinnaavaat atuinerminni periutsinik allanngortitsiner-
mikkut Tamanna pisinnaavoq ilaatigut tigusinermi allagartat (hævekort) KNI-p 
pisiniarfiinni niuerniarnermi annertunerusumik atorneqartarnerisigut, ”tast  din 
saldop” PBS-ip netbank-illu annertunerusumik atornerisigut innuttaasut aningaa-

serivinnit sullinneqarnerminnut aningaasartuutigisartakkatik annikillisissinnaavaat 
ilutigitillugu KNI A/S-ip nunaqarfinni isorliunerusunilu akiliuteqarluni sullinne-
qarnissamik neqereerutigisartagaannik toqqaanartumik saaffiginnilluni sullinne-
qartarnitik annikillisisinnerisigut. 
  
Inatsisartuni ilaasortaq aamma imatut apeqquteqarpoq: 
 
Namminersornerullutik Oqartussat KNI A/S-illu taamatut aalajangeranni kikkut 
peqataappat? 
 
Naalakkersuisut akissutaat: 
 
Naalakkersuisut KNI-milu qullersat kiffartuussinissamik isumaqatigiissusiorsi-
mapput, najukkani KNI A/S sullissisoralugu nunaqarfinni savaateqarfinnilu naju-
gallit najukkaminni aningaaserivinnit sullinneqarsinnaanissaanut qulakkeerisumik 
(ilanngussaq 1). Illuatungeriit taamatut isumaqatigiissuteqarput AI 2008-imi si-
naakkutassiissutigineqartut aallaavigalugit. 
 
Illoqarfiit nunaqarfiillu sorliit taamatut atugassaqartitaappat? 
 
Naalakkersuisut akissutaat: 
 
Akiliutigineqartartut atuupput nunaqarfinni savaateqarfinnilu KNI A/S-ip Nam-
minersornerullutik Oqartussallu kiffartuussinissamik isumaqatigiissuteqarfigi-
saanni. Akissummut uunga ilanngullugu nassiunneqarpoq najukkat kiffartuussi-
nissamik isumaqatigiissuteqarfigineqartut nalunaarsorsimaffiat (ilanngussaq 2). 
 
Pissutsit allanngortinniarlugit Naalakkersuisut qanoq iliuuseqalersaarpat? 
 
Naalakkersuisut akissutaat: 
 
Aningaaserivinnit sullinneqarnermut kiffartuussinissamik isumaqatigiissut ukiup 
naanerani atorunnaartussaammat 2009-mit aningaaserivinnit sullinneqarnissap qa-
noq isikkoqarnissaa ukiup ingerlanerani suliarineqartussaassaaq. Suliassap taasu-
ma suliarineqarnerani suleqatigineqassapput massakkut sullissisuusut sullissisin-
naasullu allat piukkunnarsinnaasut.  
 
Naalakkersuisut isumaqarput innuttaasut ataasiakkaat sumiluuniit najugaqaralua-
runi aningaaserivinnit sullinneqarnerimut aningaasartuutigisartakkani appasissuu-
tinniarsinnaagai. Akiliut atorlugu nunatsinni pisiniarfinni tamani, tassunga ilan-
ngullugu KNI-p nuinaqarfinni pisiniarfii,  niuerniartoqarsinnaavoq. Amningaasar-
tuutaasartut aalajangersimasut PBS aqqutigalugu netbank-iluuniit atorlugu akiler-
neqartarsinnaapput, netbank-ilu aamma aningaasanik pisariaqartunik  nuusinermi 
akiliuteqarnermilu aamma atorneqarsinnaavoq. Grønlandsbankenip ukiuni arlaqa-
lersuni sullissani ”tast din saldo” atorlugu  periarfissaqartinnikuuai, tassani kon-
tomiituutitat akiliuteqaqqaarani paasiniarneqarsinnaapput. Elktronikki atorluarne-
ratigut akiliuteqarsinnaanerit atorluarnerisigut, nalinginnaasumik tiguisisarnerit 

nuutsisarnerillu ullutsinnit naleqqutinngitsut atornagit, innuttaasut aningaaserivin-
nut aningaasartuutigisartakkaminnik namminneerlutik annikillisaasinnaapput  
 
 
 
 
 
tamannalu innuttaasut ataasiakkaat inuiaqatigiillu tamakkiisumik anguniartaria-
qarpaat. 
 

Inussiarnersumik inuulluaqqusillunga 

 

 

Aleqa Hammond 

